დონორთა კოორდინაციის მექანიზმის კონცეფცია

ნარკომანიასთან ბრძოლის მიმართულებით დონორთა კოორდინაციის ეფექტიანი და მოქნილი მექანიზმის შექმნა გულისხმობს ისეთი შიდა სისტემის ჩამოყალიბებას, რომელიც უზრუნველყოფს სექტორულ კოორდინაციას და მიზანმიმართულ მონიტორინგს. 
დონორი ორგანიზაცია და პარტნიორი/განმახორციელებელი ორგანიზაცია
მნიშვნელოვანია, ერთმანეთისაგან გაიმიჯნოს დონორი ორგანიზაციისა და პროექტის განმახორციელებელი ორგანიზაციის სტატუსი და მანდატი. 
დონორ ორგანიზაციას წარმოადგენს ის საერთაშორისო ორგანიზაცია, რომელიც გამოჰყოფს ფინანსებს კონკრეტული ღონისძიებების განხორციელების მიზნით და რომლის მხარდაჭერითაც მიმდინარეობს ესა თუ ის პროექტი. ასეთ ორგანიზაციას შესაძლოა წარმოადგენდეს ევროკავშირი, ევროპის საბჭო, გაერთიანებული ერების ორგანიზაცია, გაეროს განვითარების პროგრამა, მსოფლიო ბანკი, ცალკეული პარტნიორი სახელმწიფო, სხვა.
რაც შეეხება პარტნიორ ანუ პროექტის განმახორციელებელ ორგანიზაციას, ის უშუალოდ ახორციელებს დონორი ორგანიზაციის პროექტს ქვეყანაში კონკრეტული მიმართულებით. აღნიშნული პარტნიორი ორგანიზაციები არიან ან შესაძლოა იყვნენ როგორც საერთაშორისო, რეგიონული ორგანიზაციები, ისე არასამთავრობო ორგანიზაციები. საკუთარი სტატუსით და დონორი ორგანიზაციის მანდატით პარტნიორი ორგანიზაცია თანამშრომლობს სახელმწიფო ინსტიტუტებთან.  

დონორთა საკოორდინაციო მექანიზმის მიზანი და ამოცანები 
დონორთა საკოორდინაციო მექანიზმის საქმიანობის მიზანია, სახელმწიფომ, დონორების დახმარებით, უზრუნველყოს ნარკომანიის წინააღმდეგ მიმართულ ღონისძიებათა სამთავრობო, არასამთავრობო და საერთაშორისო ორგანიზაციებს შორის თანმიმდევრული კოორდინირება.
აღნიშნული მექანიზმის მთავარი ამოცანაა შეთანხმებული და შედეგზე ორიენტირებული მიდგომის შემუშავება. კოორდინაციის მიზანი არის არა მხოლოდ ცალკეულად დონორთა მხრიდან დახმარების ეფექტიანობის გაძლიერება, არამედ დონორთა დახმარებით განხორციელებული ღონისძიებები ზრდიდეს ინსტიტუციურ ეფექტიანობას, ორიენტირებული იყოს ეროვნული სტრატეგიის იმპლემენტაციასა და საბოლოო ერთიან შედეგზე. 
კოორდინაციის ერთიანი სისტემის შექმნით დონორთა მხრიდან დახმარების/მხარდაჭერის ეფექტიანობა მეტად გაიზრდება, განსხვავებით ფრაგმენტული ჩარევებისაგან. 
დონორთა კოორდინაციის ერთიანი სისტემის შექმნის მიზნით, მიზანშეწონილია ნარკოპოლიტიკის სფეროში არსებულ დონორთა ერთიან სისტემაში მოქცევა, საჭიროებათა გაანალიზება და შედეგზე ორიენტირებული პრიორიტეტების შესაბამისად დონორთა რესურსის სწორად მართვა. 
აღნიშნული მექანიზმის ჩამოყალიბების საჭიროება გამოწვეულია რამდენიმე ფაქტორით: 
· დუბლირების თავიდან არიდება - დონორები ყურადღებას ამახვილებენ ქვეყანაში არსებულ ერთსა და იმავე საჭიროებებზე და შესაძლოა მოხდეს სხვადასხვა პროექტის მიზნებისა და აქტივობების დუბლირება/გადაფარვა, რაც განპირობებულია კოორდინაციის არარსებობით. დონორმა ორგანიზაციამ შესაძლოა დახარჯოს მნიშვნელოვანი დროისა და ფინანსური რესურსი კონკრეტულ ღონისძიებაზე, იმის არცოდნით, რომ მსგავსი ღონისძიება უკვე შესრულებულია, ხორციელდება ან დაგეგმილია სხვა დონორის მიერ; 

· ურთიერთ გადაკვეთა და ღონისძიებათა კონფლიქტი -  არაკოორდინირებული საქმიანობის შედეგად ზოგიერთი სახის აქტივობა შესაძლებელია ერთმანეთთან კონფლიქტში მოვიდეს და ხელი შეუშალოს დასახული მიზნების მიღწევას. ასეთ შემთხვევაში, პროექტების იდენტური დუბლირება არ ხდება, თუმცა აქტივობები არის ურთიერთმკვეთი და უარყოფითად აისახება შედეგის ეფექტიანობაზე;

· მასშტაბის ან/და სამიზნე ფარგლების დაკარგვა - ისეთ შემთხვევებში, როდესაც ნაკლებ ბიუჯეტიანი პროექტი ფარავს ფართომასშტაბიან აქტივობებს, პროექტი საფრთხის ქვეშ აყენებს იმ აქტივობებს, რომლებიც საჭიროებს მაღალ ფინანსურ უზრუნველყოფას და ეფექტიანია ფართო მასშტაბზე, როგორიც შესაძლოა იყოს მაგალითად, ინფრასტრუქტურული უზრუნველყოფა ან/და ტექნიკური აღჭურვილობა. 
ამდენად, წინამდებარე ფაქტორების გათვალისწინებით ნათელია, რომ დონორთა ერთიანი, კოორდინირებული და ცენტრალური მექანიზმი ხელს შეუწყობს დონორ ორგანიზაციებს მეტად ინფორმირებულად და სისტემურად განახორციელონ სახელმწიფოს ერთიანი პრიორიტეტებიდან და სტრატეგიიდან გამომდინარე უწყებების საჭიროებებზე მორგებული პროექტები. 
მეორე მხრივ, დონორ ორგანიზაციათა ბენეფიციარ სახელმწიფო უწყებებს შესაძლებლობა ექნებათ, განსაზღვრონ სახელმწიფოს ზუსტი პრიორიტეტები და არსებული ფინანსური რესურსის პირობებში განსაზღვრონ შედეგზე ორიენტირებულ ღონისძიებები. 
მექანიზმის არსი 
გამართული ფუნქციონირებისათვის შექმნილი დონორთა საკოორდინაციო ჯგუფი შედგება იმ სახელმწიფო უწყებათა წარმომადგენლებისაგან, რომლებიც პროექტების მართვის მიმართულებით ჩართულნი არიან ნარკომანიასთან ბრძოლის უწყებათაშორისი საკოორდინაციო საბჭოს სამუშაო ფორმატში:
· იუსტიციის სამინისტრო - ჯგუფის ხელმძღვანელი; 
· შრომის, ჯანმრთელობისა და სოციალური დაცვის სამინისტრო;
· შინაგან საქმეთა სამინისტრო;
· სასჯელაღსრულებისა და პრობაციის სამინისტრო;
· განათლებისა და მეცნიერების სამინისტრო;
· კულტურისა და ძეგლთა დაცვის სამინისტრო;
· ფინანსთა სამინისტრო;
· მთავარი პროკურატურა;
აღნიშნული უწყებები ქმნიან ერთიანი ფორმატის სექტორულ პლატფორმას, რომლის ფარგლებში განიხილება როგორც დონორების, ისე სახელმწიფოს პრიორიტეტები (პროექტების მოქნილობა, არსებული გამოწვევები, საჭირო ფინანსები და მასშტაბები). ჯგუფის ფუნქციაა არა მხოლოდ პროგრამებისა და პროექტების კოორდინაცია, არამედ განხორციელებულ, მიმდინარე და დაგეგმილ პროექტთა მონიტორინგი. 
დონორთა საკოორდინაციო შეხვედრების მიზანს წარმოადგენს:
· ინფორმაციის გაზიარება სახელმწიფო უწყებებს, დონორებსა და განმახორციელებელ ორგანიზაციებს შორის;
· დონორთა მხარდაჭერისა და სტრატეგიების კოორდინაცია და ერთიანი მიდგომების გამოკვეთა;
· სექტორული გამოწვევების ანალიზი;
· მხარდაჭერის/დახმარების სტრატეგიების განხილვა,დაგეგმვა და პროგრამირება;
· ღონისძიებების განხორციელების მონიტორინგი და ანგარიშგება.

ფორმატი და ანგარიშგება
· პირველი ეტაპი
იქმნება დონორთა საკოორდინაციო ჯგუფი, რომელიც უზრუნველყოფს:
· თემატური მიმართულებების იდენტიფიცირებას (საკანონმდებლო, სამართალდამცავი, ჯანდაცვის, განათლების და ა.შ. მიმართულებები); 
·  საერთაშორისო ორგანიზაციების იდენტიფიცირებას, რომლებიც მიმდინარე ეტაპზე არიან კონკრეტული პროექტის იმპლემენტატორები თითოეული თემატური მიმართულებით;
· პარტნიორი/დონორი საერთაშორისო/არასამთავრობო ორგანიზაციების რეესტრის შექმნას (უწყებების მიხედვით);
საკოორდინაციო ჯგუფი მიმართავს თითოეულ დონორ/პარტნიორ ორგანიზაციას, გამოყოს ერთი ან ორი წარმომადგენელი (ე.წ. საკონტაქტო პირი) პროექტიდან საკოორდინაციო ჯგუფთან თანამშრომლობის მიზნით
წელიწადში ორჯერ საკოორდინაციო ჯგუფი იწვევს ყველა დონორ/პარტნიონ ორგანიზაციას, რომლებიც ნარკომანიასთან ბრძოლის მიმართულებით ახორციელებენ პროექტებს საქართველოში. 

· მეორე ეტაპი 
იმისათვის, რომ დონორთა ერთიანმა კოორდინაციის მექანიზმმა იფუნქციონიროს გამართულად, მნიშვნელოვანია პრიორიტეტებზე შეთანხმება მხარეებს შორის (მხარეები: დონორთა ბენეფიციარი უწყებები და დონორი ორგანიზაციები) და ფუნქციათა გადანაწილება „ვინ რას აკეთებს“ - პრინციპით.  
დონორთა კოორდინაციის მექანიზმის გამართული ფუნქციონირებისათვის, მიზანშეწონილია, შემუშავდეს უწყებათა საჭიროებებისა და დონორი ორგანიზაციების პროექტით გათვალისწინებული ღონისძიებების ფარგლებში სახელმწიფოს საჭიროებები დეტალური სამოქმედო გეგმითა და აქტივობათა კალენდრით. აღნიშნული დოკუმენტი წარმოადგენს ერთგვარ საგზაო რუკას, რომელიც გამომდინარეობს, ეხმიანება და ავსებს ეროვნულ ნარკოსტრატეგიასა და ქოლგასამოქემდო გეგმას. 
· მესამე ეტაპი
საკოორდინაციო ჯგუფის შეხვედრები იმართება საპრეზენტაციო რეჟიმში. პროექტის დონორი ან/და განმახორციელებელი ორგანიზაცია წარადგენს დაგეგმილი ან მიმდინარე პროექტის შესახებ ინფორმაციას:
· თემატური მიმართულებები;
· პროეტის მოქნილობის ფარგლები;
· პროექტის ხანგრძლივობა;
· პროექტის ბიუჯეტი.

მეორე მხრივ, თითოეული სახელმწიფო უწყება, რომელიც მონაწილეობს ნარკოპოლიტიკის შემუშავებისა და განხორციელების პროცესში და ჩართულია დონორთა საკოორდინაციო ჯგუფის მუშაობაში, წარადგენს:
· უწყების არსებულ საჭიროებებს; 
· კონკრეტული პროექტის მხრიდან დახმარების წინადადებას.

დამატებით, პროექტის დონორი ან/და განმახორციელებელი ორგანიზაცია აკეთებს მოხსენებას საკოორდინაციო ჯგუფის წინაშე, უკვე დასრულებული, მიმდინარე და შეჯამებული პროექტის შედეგების შესახებ. 

ასეთი სამუშაო ფორმატის საშუალებით, (ა) პროგრამის დაწყების შემთხვევაში ყველა მხარე ფლობს ინფორმაციას კონკრეტული დონორი ორგანიზაცია რაზე გამოჰყოფს დახმარებას, და (ბ) პროგრამის დასრულების (ან მიმდინარეობის შუალედურ ეტაპზე) შემთხვევაში საკოორდინაციო ჯგუფი ჩაიბარებს ანგარიშს შესრულებულ საქმიანობაზე და საჭიროების შემთხვევაში მისცემს კონკრეტულ მითითებებს სამომავლო ქმედებაზე. 



· დონორთა კოორდინაციის ერთიანი ბაზა
	დონორი ორგანიზაცია
	პარტნიორი  ორგანიზაცია
	პროექტის თემატიკა
	პროექტის ბენეფიციარი სახელმწიფო უწყება
	პროექტის ვადები

პერიოდული ანგარიშგება 
წელიწადში ორჯერ 






დონორთა კოორდინაციის ჯგუფი:
MOJ, MOIA, MOLHSA, MOC, MOES, MCPCH, MOF, PGO



დონორების პროექტების პრეზენტაცია


უწყებების საჭიროებების პრეზენტაცია


აქტივოებებზე შეთანხმება

